
GIB birusaz kutsatzeko arriskua handitu da gazteen artean 

Arabako, Bizkaiko eta Gipuzkoako datuak eman dituzte; kutsatu berrien kopurua igarotako 20 urteetako baxuena izan zen iaz 

erredakzioa - BILBO 

Joan den urtean Araban, Bizkaian eta Gipuzkoan GIB birusarekin kutsatu ziren hamarretik batek 25 urte baino gutxiago zituen. Datu horrek kezka eragin du osasun agintarien artean. Nolanahi ere, hiesaren inguruko datu orokorrak aurreko urteetakoak baino baikorragoak izan ziren. Iaz EAEn 142 herritar kutsatu ziren, aurreko urtean baino %21 gutxiago. Iazkoa izan zen, duela 20 urte epidemia hasi zenetik, kutsatu berri gutxien izan den urtea. 

Kutsatu berri gehienak (%73) sexu bidezko harremanetan sartu ziren kontaktuan GIB birusarekin, sexu harremanean segurtasun neurririk hartu ez zutelako; kutsatu berrien %9k 25 urte edo gutxiago zeukaten. Datuok Gabriel Maria Inclan Osasun sailburuak berak jakinarazi zituen atzo Bilbon. Gaixotasunaren bilakaerari eta eraginari buruzko xehetasunak argitu eta gazteen artean egingo duten kanpainaren berri eman zuen. 

Hildakoak gutxitu egin dira 

Eman zituen datuen arabera, 2004. urtean Arabako, Bizkaiko eta Gipuzkoako 79 herritar zendu ziren hiesak eragindako gaitzen batek jota. Hildakoen kopurua gutxitu egin zen, 2003. urtearekin alderatuz gero. Joan den urtean 2003an baino 11 gaixo gutxiago zendu ziren. 

Datu nagusiak aztertu ostean, ondorio kezkagarria atera dute Osakidetzako agintariek, nerabeek eta gazteek hiesaz kutsatzeko duten arriskua uste baino handiagoa dela, alegia. Egiaztapen horrek kezkaturik, Osakidetzako agintariek gazteentzako kanpaina berezia hasiko dute. 

Inclanek azaldu zuenez, kanpainak gurasoei egiten die berba zuzen-zuzenean. Eskatu nahi diete ez begirik ixteko, ez errealitateari bizkarrik emateko; beraiek gura edo ez gura, seme-alabek gero eta gazteago hasten dituzte sexu harremanak. «Horregatik, ezinbestekoa da sexu harremanei buruz hitz egitea, eta egiten dutenean hiesari buruz ere hitz egitea seme-alabekin», azpimarratu zuen Inclanek atzo. 

Datuak ere eman zituen: EAEko gazteen artean, batez besteko zenbakietan, mutilek 18,1 urte dituztela izaten dute beren lehenengo sexu harremana, eta neskek, berriz, 19,1 urterekin. Hori jakiteko, inkesta egin zuten iaz, 18 eta 49 urte arteko 600 gizon eta emakumezkori egindako galdeketaren bidez. Horri esker jakin zuten, herritarren laurden batek (%29) 18 urte bete aurretik egin zuela lehenengo aldiz koitoa. 

Sexu informazioa, lagunek 

Osasun Sailak batutako datuen arabera, hiru herrialdeotako neska-mutil gehienek (%39) lagun artean jasotzen dute sexuaz duten lehenengo informazioa, eta askotan modu desegokian, gainera. Hamarretik gazte bakar batek jaso du etxean sexualitateren inguruan behar dituen argibideak. 

Horrek guztiak argi uzten du, sailburuaren iritziz, gaur egun sexu harremanak etxean «aipatu ere egiten ez den gaia» direla oraindik ere, eta gurasoek «zailtasunak» izaten dituztela euren seme-alaben sexu heziketa bideratzeko. Gurasoen esku-hartze eraginkorra behar-beharrezkoa dela azpimarratu nahi izan zuen Inclanek.Argi utzi zuen, gainera, sexualitateari buruzko heziketa egokia jasotzeagatik gazteek ez dituztela «gazteago» hasten sexu harremanak, ez eta harreman horiek maiztasun handiagoz izaten ere. «Sexuaz hitz egiteak ez ditu neska-mutilak harremanak izatera bultzatzen, baina lagundu egiten die hasteko erabakia hartzen duten orduan zentzuz jokatzen», zehaztu zuen Inclanek.«Gurasoek eta hezitzaileek «arduraz jokatu eta hiesaren aurkako neurriak bultzatu beharko lituzkete». Inclanen ustez, «onartezina» da gaixotasuna sexu harremanen bitartez zabaltzen jarraitzea. Kondoia aski erabilgarria dela «aspaldi frogatuta» dagoela gogoratu zuen.Gaur bertan hasiko dute kanpaina, eta aste bi iraungo du. Kartelak non-nahi ipiniko dituzte, mezu argiarekin: Zuk besterik pentsatu arren, hiesarentzat helduak dira. Horretaz gainera, Internet bidez aholkuak emango dizkiete gurasoei etxean sexu harremanen gaineko elkarrizketak nola sustatu asmatzeko. 

GIB-DUNEN AMATASUNA 

Ama bakar batek ere umeari gaitza ez pasatzea lortu dute 


Iaz ez zen umerik jaio hiesaren birusarekin Arabako, Bizkaiko eta Gipuzkoako ospitaleetan. Gabriel Maria Inclan Osasun sailburuak atzoko agerraldian azpimarratu zuenez, 2004a lehenengo urtea izan zen, izurria zabaltzen hasi zenetik, GIB birusaz kutsatutako amak kutsatu bako haurrez erditu zirena. Joan den urtean egoera horretan ziren amengandik 37 ume jaio ziren denera, eta ametako batek hirukiak izan zituen. Sailburuak argitu zuenez, EAEko ospitaleetan umea izatekotan diren emakume guztiei egiten zaie hiesaren azterketa, GIB birusa duten edo ez argitzeko. Odol azterketak emakumea kutsatuta dagoela erakutsiz gero, zentroko osasun arduradunek horren gaineko protokoloa abian jartzen dute berehala, birusak ez dezan amaren odoletik umearenganako bidea egin. Sasoi batean hori izaten zen, sexu harremanekin eta zain barneko injekzioekin batera, hiesa eragiten duen birusaz kutsatzeko biderik ohikoena. Orain, ordea, haurdun dagoenaren odolean birusa atzeman eta berehala, tratamenduan jartzen dute emakumea, sortzen ari den umea kutsa ez dezan. Protokoloaz arduratzen diren medikuek argitu dutenez, osasun teknikak azken urteotan izan duen aurrerabideari esker, gaur egun kasu guztietan lortzen dute haur jaio berrien artean kutsadura saihestea. 



